
Akiliisarfik Ilanngaassivik pillugu Inatsisartut inatsisaata atorunnaarsinneqarnera 

pillugu Inatsisartut inatsisaat  

(Aningaasaqarnermut akileraartarnermullu naalakkersuisoq) 

Akiliisarfik ilanngaassivik atorunnaarsinneqarnissaannut tunngatillugu inatsisissamut 

siunnersuummut Siumumiit imaattumik oqaaseqassaagut. 

Akiliisarfik ilanngaassivik ukiakkut ataatsimiinneq 2019 Inatsisissatut akuersissutigineqarpoq. 

Ukiorpassuanngortuni inuiaqatigiinni akiitsut amerligaluttuinnartut immikkorluinnaq 

inatsisiliuullugit akiitsoqalertarnerup pakkersimaarneqarnissaannut inatsit sinaakkusiisussaq 

tassannga naqissuserneqarsimasoq maanna atorunnaarsinniarneqarpoq akerlianilli innuttaasut 

akiitsoqalersimasut oqaloqatigineqarneratigut anigorniarneqassasut maanna 

Naalakkersuisooqatigiinnit siunniunneqarluni.  

2019-imi innuttaasut akiitsorisaat milliard inulaarlugu inissisimasimasut maanna ukiut marluk 

affarlu qaangiuttoq inuiaqatigiittut akiitsuvut 1,1 mia killissimapput. Siullertut oqaatigissavara 

uggornartutut isigigatsigu inuiaqatigiinni akiitsut ukiorpassuarni qaffakkaluttuinnarsimasut 

immikkut iliuuseqarfiginiarlugit suliat ingerlasimasut aammalu aningaasarpassuarnik 

atuiffioreersimasut maanna allatut periuseqarluni ajornartorsiutip taassumap 

iliuuseqarfigiumaneqarnera pillugu Inatsit atorunnaarsinniarneqarmat. 

Allaffissornikillisaaneq maani inersuarmi pisariaqavissoq avaqqunneqarsinnaanngitsorlu 

qaaseeriarluni maani inersuarmi oqaatigineqartarpoq. Inuiaqatigiit ikitsigaluta 

allaffissornerujussuarmik aaqqissuussivigineqarsimavoq innuttaasullu sulisinnaassuseqartut affai 

tikingajallugit allaffissuarni pisortat ingerlataanni atorfeqarput.  

Aningaasaqarnerput ernumanartumik inissisimavoq, aningaasaqarneq pillugu 

isumalioqatigiissitarsuup ukiorpassuanngulersuni immikkorluinnaq iliuuseqartoqarlunilu 

aaqqissuusseqqinnerit ingerlanneqanngippata isertitat akiitsullu imminnut 

ungasilligaluttuinnarnerat tikkuussissutigineqarluni. Taamaakkaluartoq inuiaqatigiit pisortanut 

akiitsoqarnerat qaffakkaluttuinnartoq iliuuseqarfiginiarlugu aaqqissuussisimagaluarnerit 

massakkut sapangiinnariarlugit allatut periuseqarnissamut ikaarsaarumaneq uggornartutut 

isumaqarfigaarput.  

Akiitsut taamak amerlatigilersimasut inuit ataasiakkaarlugit oqaloqatigalugit siunnersorneratigut 

millisarneqassasut allaffissornerup annertoreeqisup suli annertusarneqarnissaannik sulineq 

ingerlanneqarpoq eqqarsarnartoqartipparput, apeqquserparpullu sulinermi 

nukiit atorneqartussat pingaarnersiuineq eqqarsaatigalugu ilumut 

tassaniittariaqarnersoq.  

Naalakkersuisuusimasut siuliisa ilanngaassiviup atuutsilersinneqarneratigut inuiaqatigiit 

akiitsoqaleraluttuinnarnerannik sakkussatut ineriartortissimasaat innuttaasunut 

neqeroorutaasussaagaluarpoq akiitsullit akiitsoqanngitsullu tamarmik peqataaffigisinnaasaat. 

Taassumap qularnaartussaagaluarpaa isertitat tunniunneqannginnerani akiligassat tamakkerlugit 

nusunneqartarnissaat. Taamak aaqqissuussiniarneq inunnut ataasiakkaanut 

kiffartuussinerusussaagaluarpoq tamanut iluaqutaasussaq, aammalu inuiattut 

akiitsoqaleraluttuinnarnitsinnik pakkersimaarinnittussaq. 

Taamak oqaaseqarluta Inatsisissatut siunnersuut ataatsimiitsitaliamut susassaqartumut 

suliarineqartussanngorlugu innersuupparput. 

Vivian Motzfeldt, Siumut 


